
ԲՈՒՀ-ի զարգացման կառավարման տեսու-
թյունը գիտական-մեթոդաբանական մոտեցում-
ների և գործիքակազմի ամբողջական համա-
կարգ է, որը հիմնված է բարձրագույն ուսում-
նական հաստատության կայուն, երկարաժամ-

կետ և մրցունակ զարգացումն ապահովելու 
վրա։  

ԲՈՒՀ-ի զարգացման կառավարման նպա-
տակը նրա մրցունակ, ճկուն, կայուն և ինո-
վացիոն զարգացման ապահովումն է, որը համա-

հունչ է հասարակության տնտեսական և 
գիտատեխնիկական փոփոխվող պահանջներին։ 
Այն ուսումնասիրում է բուհի պլանավորման, 
կազմակերպման, ղեկավարման, վերահսկման, 
գնահատման և գիտահետազոտական  գործու-
նեությունը՝ ելնելով տվյալ երկրի կրթական 
քաղաքականությունից, միջազգային պահանջ-
ներից, աշխատանքային շուկայի փոփոխու-
թյուններից, կրթության շահառուների պահանջ-
մունքներից և գիտահետազոտական զարգաց-
ման միտումներից։ 

ԲՈՒՀ-ի զարգացման կառավարման տեսու-
թյունը ձևավորվել է կառավարման գիտության, 
կրթության մեթոդաբանության, կազմակերպու-
թյունների զարգացման, սոցիալական համա-
կարգերի և նորարարական հայեցակարգերի 
փոխազդեցության արդյունքում։ Բարձրագույն 
կրթական համակարգերում կառավարման գործ-
ընթացները երբեք չեն եղել միայն վարչական 
կամ ինստիտուցիոնալ բնույթի․ դրանք միշտ 
ունեցել են տեսական, գաղափարական և արժե-
քային հիմքեր, որոնք որոշել են բուհի զարգաց-
ման ընթացքը, ներքին կառուցվածքը, ռազմա-
վարական ուղղությունները և աշխատանքի 
կազմակերպման ձևերը։ 

ԲՈՒՀ-երը՝ որպես բազմագործառութային 
գիտակրթական ենթահամակարգեր, մշտապես 
հանդես են գալիս ոչ միայն որպես գիտելիք 
ստեղծող և փոխանցող ինստիտուտներ, այլ նաև 
քաղաքական, սոցիալ-տնտեսական առաջ-
ընթացի, նորարարական զարգացման և մարդ-
կային կապիտալի ձևավորման հիմնական 
դաշտ։ Այդ իսկ պատճառով բուհի զարգացման 
կառավարման տեսական համակարգը պահան-
ջում է ներդնել զարգացման բազմաչափ մոտե-
ցումներ, որոնք ներառում են կազմակերպական 
կառուցվածքի, առաջնորդության, ռազմավարա-
կան պլանավորման և կառավարման, որակի 
ապահովման, ինստիտուցիոնալ փոփոխություն-
ների ու արտաքին միջավայրի հետ փոխազ-
դեցության ամբողջական վերլուծություն։ 

ԲՈՒՀ-երի կառավարման տեսությունը 
ձևավորվել է այն գիտական նախադրյալների 
վրա, որոնք մշակվել են 20-րդ դարի սկզբից 
սկսած՝ վարչական գործընթացների ռացիոնա-
լացման, աշխատանքի կազմակերպման, սոցիա-
լական համակարգերի կայունության վերաբեր-
յալ։ Սակայն 20-րդ դարի երկրորդ կեսից և 
հատկապես 21-րդ դարում կրթական համակար-
գերի համաշխարհայնացման, գիտահետազո-
տական գործունեության ակտիվացման, տեխ-
նոլոգիական սրընթաց փոխակերպումների և 
միջազգային մրցունակության աճի պայմաննե-
րում բուհի կառավարման ավանդական 
մոտեցումները ենթարկվել են սկզբունքային 
փոփոխությունների։ Արդյունքում, ԲՈՒՀ-ի զար-
գացման կառավարումը ներկայումս դիտվում է 

ոչ միայն որպես զուտ կառավարչական և 
վարչարարական գործողությունների ամբողջու-
թյուն, այլ՝ բազմակողմանի մեթոդաբանական 
դաշտ, որը ներառում է ռազմավարական 
պլանավորումը, մարդկային ռեսուրսների կառա-
վարումը, հաստատության ակադեմիական և գի-
տահետազոտական կարողությունների զարգա-
ցումը, ֆինանսատնտեսական կայունությունը և 
այլն։ 

Կարող ենք ասել, որ բուհի կառավարման 
տեսությունը դիտվում է՝ 

• որպես միջառարկայական գիտական 
դաշտ, որն իր մեջ ներառում է կառավարման, 
տնտեսագիտության, մանկավարժության, սո-
ցիոլոգիայի, կրթության և կառավարման 
հոգեբանության մոտեցումները, 

• որպես հիմք բուհական ենթահամա-
կարգերի զարգացման համար՝ ներառյալ որակի 
ապահովման գործիքակազմը, ինստիտուցիոնալ 
արտաքին և ներքին գնահատումը, միջազգային 
չափանիշներին համապատասխանությունը, 

• որպես գիտականորեն հիմնավորված 
կրթության կառավարման փիլիսոփայություն, 
որն ուղղված է բուհի կայուն զարգացման, 
արդյունավետության, մրցունակության և 
միջազգային ինտեգրման ապահովմանը։ 

Այս համատեքստում բուհի կառավարման 
վերաբերյալ տեսությունների վերլուծությունն 
անհրաժեշտ է ոչ միայն տեսական իմացության 
ընդլայնման, այլև  գործնական նպատակներով՝ 
այն թույլ է տալիս հիմնավորել արդյունավետ 
կառավարման մոդելի կառուցման մեթոդաբա-
նական հիմքերը, ձևակերպել բուհի զարգացման 
ռազմավարության հիմնական մոտեցումները և 
գնահատել իրականացվող կրթական քաղաքա-
կանության և գերակայությունների համապա-
տասխանությունը միջազգային բարձրագույն 
կրթության զարգացման արդի միտումներին։ 

Բուհերի զարգացման կառավարումը ձևա-
վորվել է կառավարման դասական դպրոցների 
տրամաբանության շրջանակում, որտեղ գերա-
կշռում էին ռացիոնալիստական և վարչական 
մոտեցումները։ 20-րդ դարի առաջին կեսին 
մշակված կառավարման տեսությունները կազ-
մակերպությունների աշխատանքի կազմակերպ-
ման հիմնական մեխանիզմների մասին էին [1, 
էջեր 12-18]։ Չնայած այդ տեսությունները 
սկզբում մշակվել էին արդյունաբերական և 
վարչական ոլորտների կարգավորման համար, 
դրանց ազդեցությունը խորապես ներթափան-
ցեց նաև կրթության կառավարման դաշտ՝ 
ձևավորելով բուհի կառավարման կառուցված-
քային և նորմատիվ հիմքերը։ 

Ֆայոլյան վարչական մոդել 
Հենրի Ֆայոլի տեսությունը, որը կառա-

վարման գիտության ձևավորման առանցքներից 
է, բուհերի կառավարման տեսության մեջ հան-

դես է գալիս որպես գործառութային մոտեցման 
նախադրյալ։ Ֆայոլը կառավարման մեջ առանձ-
նացնում էր հինգ հիմնական գործառույթ՝ պլա-
նավորում, կազմակերպում, առաջնորդում, 
կոորդինացում և վերահսկում: Այս մոտեցումը, 
լինելով հստակ ձևակերպված ու կառուցված-
քային, բերեց այն բանին, որ բուհի կառավա-
րումը դարձավ հիերարխիկ կազմակերպված 
գործընթաց [5, էջեր 47-63]։ 

ԲՈՒՀ-երի կառավարման համակարգում 
այս մոտեցման դրսևորումները բազմաշերտ են․ 

• Պլանավորման գործառույթը բուհերում 
արտահայտվում է ռազմավարական զարգաց-
ման ծրագրերի, միջնաժամկետ և երկարաժամ-
կետ նպատակների, կրթական ծրագրերի արդի-
ականացման մեխանիզմների,  գիտահետազոտ-
տական առաջնահերթությունների ձևակերպ-
ման մեջ։ Այս գործընթացը հատկապես կարևոր 
է այն միջավայրում, որտեղ բուհերը գործում են 
միջազգային մրցակցային դաշտում և պետք է 
արձագանքեն հասարակական ու տնտեսական 
փոփոխություններին։ 

• Կազմակերպման գործառույթը արտա-
ցոլվում է կառավարման կառուցվածքի, ֆակուլ-
տետների, ամբիոնների, խորհուրդների կազմա-
վորման, ինչպես նաև ներքին վարչական ենթա-
կառուցվածքների ձևավորման մեջ։ ԲՈՒՀ-ի կա-
ռավարման արդյունավետությունը մեծապես 
պայմանավորված է կազմակերպչական կառուց-
վածքի հստակությամբ և դերաբաշխման ճշգր-
տությամբ։ 

• Առաջնորդման և կոորդինացման գոր-
ծառույթները բացատրում և հիմնավորում են 
ղեկավար մարմինների դերը՝ ռեկտորատ, դեկա-
նատ, վարչական ստորաբաժանումներ, որոնք 
ապահովում են կառավարման գործընթացի ան-
ընդհատությունը և գործողությունների հստա-
կությունը։ 

• Վերահսկողությունը և որակի գնահա-
տումը դառնում են բարձրագույն կրթության 
կառավարման առանցքային մեխանիզմներ՝ 
ապահովելով ուսումնական գործընթացների, 
աշխատանքի կազմակերպման, ֆինանսների և 
մարդկային ռեսուրսների գործունեության 
բնականոն վերահսկողություն։ 

Այս մոդելը շարունակում է մնալ կառավար-
ման հիմնական կառուցվածքային ու ֆունկցի-
ոնալ ուղղություններից մեկը և կարելի է դի-
տարկել որպես նորմատիվ հիմք, որի վրա կա-
ռուցվել են բուհերի կառավարման համակար-
գերը։ Այնուամենայնիվ՝ այս մոդելը միակողմանի 
կիրառելի չէ, քանի որ այն ունի իր սահմանա-
փակումները․ այն չի ներառում ակադեմիական 
ազատության, ինքնավարության և բուհի գիտա-
կրթական գործոնեության հիմնական առանձ-
նահատկությունները։  

Վեբերյան բյուրոկրատական տեսու-
թյունը 

Մաքս Վեբերի վարչարարության մոդելը 
բարձրագույն կրթության կառավարման մեջ 
ունի հիմնարար նշանակություն։ Վեբերը ներ-
կայացնում է բյուրոկրատիան որպես ռացիոնալ-
իրավական կառավարման մոդել, որը հիմնված է 
հիերարխիկ կառուցվածքի, օրենքների գերակա-
յության, դերերի հստակ բաշխման, պաշտոնա-
կան ընթացակարգերի և կարգապահության 
վրա։ Մոդելը ենթադրում է՝ 

• պաշտոնների հստակ սահմանում, 
• հիմնական գործառույթների և պարտա-

կանությունների սահմանում, 
• որոշումների կայացման միասնական 

ընթացակարգեր, 
• իրավական պատասխանատվության 

հստակ մեխանիզմներ, 
• փաստաթղթաշրջանառության կարգա-

վորման համակարգ [14, էջեր 22-41]։ 
ԲՈՒՀ-ը, որպես հանրային նշանակության և 

կարևորության կազմակերպություն, ըստ իր 
բնույթի, ենթարկվում է լայնածավալ իրավական 
կարգավորումների։ Այդ պատճառով Վեբերի 
տեսությունը՝ իր իրավական ռացիոնալության 
շեշտադրումով, ենթադրում է բուհի կառավար-
ման իրավական հիմքը։ 

Միջազգային կառավարման փորձը հաստա-
տում է, որ այս մոդելը բարձրագույն կրթության 
համակարգում ունի և՛ դրական, և՛ բացասական 
կողմեր. 

Դրական կողմերը՝ 
• ապահովում է ինստիտուցիոնալ կայու-

նություն, 
• նվազեցնում է գործառնական ռիսկերը, 
• ստեղծում է որոշումների ընդունման կան-

խատեսելի մեխանիզմներ, 
• ապահովում է հաշվետվողականության 

մեխանիզմներ։ 
Բացասական կողմերը՝ 
• նվազեցնում է ճկունությունը որոշումների 

ընդունման գործընթացում, 
• սահմանափակում է նորարարությունների 

հնարավորությունները, 
• կարող է հանգեցնել «գերկարգավորման»։ 
Այս տեսությունը շարունակում է սահմանել 

բուհերի կառավարման իրավական և կառուց-
վածքային հիմքերը՝ հատկապես հաշվի առնելով 
որակի ապահովման մեխանիզմների, պետական 
կառավարման պահանջների ազդեցությունը։ 
Բարձրագույն կրթության կառավարման միջազ-
գային փաստաթղթերը (EUA Autonomy Score-
card, OECD Governance Frameworks) միանշա-
նակ ընդգծում են, որ բյուրոկրատական կառա-
վարումը պետք է մնա որպես  կառավարման 
տարր, իսկ բուհի արդյունավետ զարգացման 

համար անհրաժեշտ է համադրել այն այլ 
մոդելների հետ ևս [16]։ 

Թեյլորի գիտական կառավարման տեսու-
թյան մոտեցումները և դրանց կիրառելիու-
թյունը բուհերում 

Ֆրեդերիկ Թեյլորի «գիտական կառավար-
ման» մոդելը հիմնված է աշխատանքային գործ-
ընթացների օպտիմալացման վրա՝ նպատակ 
ունենալով առավելագույնի հասցնել աշխատա-
կիցների արդյունավետությունը [13, էջեր 36-40]։ 
Չնայած այն կիրառվել է արդյունաբերական ար-
տադրության դաշտում, ժամանակի ընթացքում 
այս մոտեցումն իր ազդեցությունը թողեց նաև 
կրթական կառույցների կազմակերպման վրա։ 

Թեյլորի համակարգից բուհական կառա-
վարման ոլորտ են տեղափոխվել՝ 

• արդյունավետության չափման մեխանիզմ-
ները, 

• ուսումնական ծանրաբեռնվածության 
հաշվարկման համակարգերը, 

• աշխատանքային կարգապահության նոր-
մերը, 

• գործընթացների բաժանումը փուլերի և 
գործողությունների։ 

Միևնույն ժամանակ ակնհայտ են այս մո-
դելից բխող սահմանափակումները բուհերում՝ 

• այն անտեսում է ակադեմիական ազա-
տությունը և ստեղծագործականությունը, 

• նվազեցնում է մոտիվացիոն բաղադրիչը։ 
Այդ պատճառով Թեյլորի մոդելը բուհերում 

կիրառվում է միայն որպես օպտիմալացման 
տեխնիկական մեխանիզմ, բայց ոչ որպես 
ամբողջական կառավարման մոդել։ 

20-րդ դարի երկրորդ քառորդում կառավար-
ման գիտության մեջ տեղի ունեցան էական և 
սկզբունքային փոփոխություններ․ տեխնիկա-
կան-ռացիոնալ մոտեցումներից անցում կատար-
վեց դեպի սոցիալ-հոգեբանական հիմնավորում-
ներով առաջնորդվող մոդելներ։ Մարդկային հա-
րաբերությունների դպրոցը (Է․ Մեյո, Ա․ Մաս-
լոու, Դ․ Մաք-Գրեգոր) ձևավորեց այն նախա-
դրյալները, որոնց վրա հետագայում հիմնվեց 
բուհի կառավարման հումանիտար, գործընկե-
րային և մասնակցային բնույթի մոդելները։  

ԲՈՒՀ-ական միջավայրը, լինելով մտավոր և 
սոցիալ-մշակութային դաշտ, առավել զգայուն է 
նման մոտեցումների նկատմամբ։  

• Ակադեմիական անձնակազմի մոտիվա-
ցիա․ բարձրագույն կրթության որակը մեծապես 
կախված է անձնակազմի ներքին մոտիվացի-
այից։ Այս տեսությունները հիմք են հանդիսա-
նում ակադեմիական անձնակազմի արժեքահեն 
կառավարման քաղաքականությունների ձևա-
վորման համար [8, էջեր 80-155]։ 

• Մասնակցային կառավարում․ ըստ Մաք–
Գրեգորի Y տեսության՝ մարդիկ արդյունավետ 
են գործում, երբ ներգրավված են որոշումների 

կայացման մեջ։ Սա հանգեցրեց բուհերի կա-
ռավարման մասնակցային մոդելի ամրապնդ-
մանը [10, էջեր 45-52]։ 

• Կազմակերպական մշակույթ․ բուհը 
դիտվում է ոչ միայն որպես կազմակերպություն, 
այլև արժեքների, նորմերի, ավանդույթների կրող 
և կատարողականության բարձրացումը հնարա-
վոր չէ առանց համատեղ մշակույթի ձևավորման 
[9, էջեր 95-97]։ 

Մարդկային հարաբերությունների տեսու-
թյունը հատկապես խորքային ազդեցություն է 
թողել բուհի ինքնավարության համատեքստում: 

Կառավարման արդի տեսությունները, 
որոնք ձևավորվել են 1960-ականներից սկսած, 
առաջարկում են ավելի բազմաշերտ և ճկուն 
մոտեցումներ։ 

ԲՈՒՀ-ի կառավարման տեսության մեջ 
հատկապես նշանակալի են հետևյալ ուղղու-
թյունները՝ 

Համակարգային տեսություն․ 
ԲՈՒՀ-ը դիտվում է որպես ինքնակառավար-

վող ենթահամակարգ։ Թ․ Պարսոնսի, Լ․ Բար-
տալանֆիի և Ն․ Լուհմանի համակարգային մո-
տեցումները հնարավորություն են տալիս հաս-
կանալու, որ բուհի կառավարումը չի կարող 
սահմանափակվել միայն ներքին գործընթաց-
ներով՝ այն մշտապես փոխազդում է արտաքին 
միջավայրի հետ՝ արտաքին շահակիցներ, աշխա-
տաշուկա, գիտական համայնք, պետություն, 
միջազգային կազմակերպություններ։ 

Համակարգային մոտեցման հիմնական 
սկզբունքներն են՝ բաց հաղորդակցություն ար-
տաքին դաշտի հետ, ենթահամակարգերի փոխ-
կապակցվածություն (ակադեմիական, վարչա-
կան, ֆինանսական, հետազոտական), հետա-
դարձ կապի մեխանիզմների առկայություն և 
կայունություն։ 

ԲՈՒՀ-ը դիտարկվում է որպես բազմաֆու-
նկցիոնալ համակարգ, որտեղ կարևորվում են 
բոլոր շահակիցները՝ որոշումներ ընդունելիս [11 
էջ 384; 2 էջ 120; 7 էջ 137]։ 

Պայմանականության տեսություն․ 
Պայմանականության տեսության համա-

ձայն գոյություն չունի որևէ կառավարման մոդել, 
որն ունիվերսալ է և կառավարման արդյունա-
վետությունը մեծապես կախված է միջավայրի, 
կազմակերպության տեխնոլոգիաների և այլ 
կարևոր գործոնների համադրությունից։ 

ԲՈՒՀ-երի պարագայում սա նշանակում է՝ 
• կառավարումը պետք է բխի բուհի 

առաքելությունից, 
• բարձր տեխնոլոգիական միջավայրում 

առավել արդյունավետ են գործում դինամիկ, 
ճկուն կառավարման մոդելները, 

• բուհերում պետք է անընդհատ մեծանա 
ապահիերարխացման պահանջը, 

• ԲՈՒՀ-ի պետք է արձագանքի ժողովրդա-
գրության, տնտեսության, թվայնացման, և մի 
շարք այլ փոփոխությունների։ [3 էջեր 76-85; 6 
էջեր 23-30] 

Ինստիտուցիոնալ տեսություններ  
Ժամանակակից բուհի կառավարման մեջ 

առանձնահատուկ տեղ է զբաղեցնում նոր ինս-
տիտուցիոնալիզմը։ Այս մոտեցումը ընդգծում է, 
որ բուհերն ու կրթական կազմակերպություն-
ները պարզապես ինքնավար կառույցներ չեն, 
հակառակը՝ դրանք գործում են սոցիալական 
նորմերի և ձևավորված արժեքային համակար-
գում, որն էապես ազդում է բուհերի ռազմա-
վարական որոշումների կայացման հարցում։  

Այս տեսության շրջանակում կարևոր նշա-
նակություն է տրվում այն հանգամանքին, որ 
բուհերի գործունեությունն ու վարքագիծը ձևա-
վորվում են այն ինստիտուցիոնալ միջավայրով, 
որում նրանք գործում են։ Այդ միջավայրը ներ-
առում է պետական քաղաքականությունը, ակա-
դեմիական ավանդույթները, հասարակական 
պահանջները, ինչպես նաև միջազգային կրթա-
կան միտումները [4 էջեր 160-174; 12 էջեր 113-
133]։ 

ԲՈՒՀ-երի կառավարման նման մոտեցումը 
արտացոլում է այս տեսության իրական ազդե-
ցությունը․ եվրոպական բուհերը, անկախ տար-
բեր հանգամանքներից, շարժվում են ինքնավա-
րության, հաշվետվողականության, որակի 
ապահովան համադրելի և միջազգայնորեն 
ընդունելի մոդելներով։  

1980-ականներից սկսած բուհերը սկսեցին 
դիտարկվել որպես ռազմավարական գործունե-
ություն ծավալող կազմակերպություններ, որոնց 
զարգացումը հնարավոր չէ ապահովել առանց 
նպատակների հստակ սահմանման, մրցակ-
ցային դիրքի գնահատման, պլանավորման և 
ապագա միտումների կանխատեսման։ 

ԲՈՒՀ-ը դիտվում է որպես կառավարման և 
ռեսուրսների նպատակային բաշխման համա-
կարգ։ Ռազմավարական կառավարման առանց-
քային տարրերն են՝ 

• Մեկ ընդհանուր առաքելություն և տե-
սլական 

• Արդյունավետության և մրցունակության 
ցուցանիշներ 

• Նորարարական գործունեության գնահա-
տում 

• Արտաքին միջավայրի վերլուծություն 
(PEST, SWOT, Benchmarking) 

• Ռեսուրսների նպատակային բաշխում ըստ 
ռազմավարական առաջնահերթությունների 

Սա բուհին դարձնում է ավելի դինամիկ, 
արձագանքող և կանխատեսող կազմակերպու-
թյուն։ 

21-րդ դարում բարձրագույն կրթության 
կառավարման տրամաբանությունը ենթարկվել է 

համաշխարհային փոփոխությունների, որն ունի 
ոչ միայն կրթական, այլև տնտեսական, քաղա-
քական և միջազգային կարգավորման հիմքեր։ 
Բարձրագույն կրթության միջազգային կառա-
վարումը իրականացվում է այնպիսի մեխանիզմ-
ների միջոցով, ինչպիսիք են միջազգային չափո-
րոշիչները (EQF), մրցունակության վարկա-
նշային համակարգերը (QS), որակի ապահով-
ման միջազգային ցանցերը (ENQA, INQAAHE)։ 

Այս գործընթացը ենթադրում է, որ բուհերը 
պետք է գործեն ոչ միայն ազգային կրթական 
միջավայրում, այլև միջազգային համեմատեղե-
լիության և պատասխանատվության դաշտում։ 
Միջազգային կառավարման փաստաթղթերը 
սահմանում են որոշակի պահանջներ, որի 
արդյունքում բուհերը առաջնորդվում են այն-
պիսի կառավարման մոդելներով, որտեղ առաջ-
նային է դառնում հաշվետվողականությունը, 
որակի ապահովումը և ինստիտուցիոնալ թա-
փանցիկությունը։ [16; 17; 19]։ 

21-րդ դարի երկրորդ տասնամյակից սկսած 
բարձրագույն կրթական համակարգում նկա-
տվում է կառավարման գործիքակազմի արմա-
տական փոփոխություններ, որոնք պայմանա-
վորված են թվային քաղաքացիական կրթության 
և արհեստական բանականության ինտեգրմամբ։ 
Այս փուլը, որը համարվում է «կրթության կառա-
վարման թվային շրջան», նոր պահանջներ է 
ձևավորում բուհերի ինստիտուցիոնալ կարո-
ղությունների, ռազմավարական պլանավորման 
և որոշումների կայացման մեխանիզմների 
համար։ 

1. Տվյալահեն կառավարում 
OECD Education Digital Framework-ը փաս-

տում է, որ բուհերը անցում են կատարում մի 
մոդելի, որտեղ կառավարման հիմքում դրվում են 
տվյալների վերլուծությունը՝ ուսանողների առա-
ջադիմություն, հետազոտական կատարողակա-
նություն, ֆինանսական ռիսկերի գնահատում, 
ինստիտուցիոնալ կայունություն և արտաքին 
գործընկերային հարաբերություններ [18]։ 

ԲՈՒՀ-երում տվյալահեն կառավարումը 
դրսևորվում է՝ 

• կոնկրետ տվյալների վերլուծության վրա 
հիմնված քաղաքականությամբ, 

• ուսումնական գործընթացների գնահատ-
ման թվային մեխանիզմներով, 

• ռեսուրսների ռազմավարական բաշխման 
կանխատեսող մոդելներով։ 

Տվյալների կառավարումը թույլ է տալիս 
նվազեցնել սխալվելու հավանականությունը և 
բարձրացնել ռազմավարական որոշումների 
ճշգրտությունը։ 

2. Արհեստական բանականության և 
բուհի կառավարման «կիբեռնետիկ» մոդել-
ներ 

Արհեստական բանականությունն արդեն 
ներառվել է՝ 

• ցուցանիշների մոդելավորման, 
• որակի ապահովման համակարգերի ավ-

տոմատացման, 
• ռիսկերի կառավարման համակարգերում։ 
Այն ստեղծում է կառավարման նոր միջա-

վայր, ըստ որի բուհը գործում է որպես ինքնա-
վերլուծվող, ինքնագնահատվող և ինքնակարգա-
վորվող կառույց [20]։ 

3. Թվային էկոհամակարգեր և բուհի կա-
ռավարման փոխակերպում 

Բուհերի կառավարման նոր ուղղություն-
ներից է, որի դեպքում այն դիտվում է որպես՝ 

• թվային ծառայությունների մատակարար, 
• թվային գիտելիք ստեղծող, 
• թվային հետազոտական հարթակների 

տարածք։ 
Այս մոդելի մեջ կառավարման գործընթաց-

ները դառնում են՝ ինտեգրված, ճկուն և արագ 
արձագանքող [15, էջեր 66-70]։ 

Այսպիսով, բուհի կառավարման ժամանա-
կակից տեսությունները պահանջում են հաշվի 
առնել այն փաստը, որ վերջիններս ներկայումս 
գործում են ոչ միայն որոշակի սոցիալ-տնտե-
սական, այլև թվային քաղաքականության 
իրականությունում։ 

ԲՈՒՀ-երի կառավարման տեսությունները, 
սկսած դասական դպրոցներից մինչ թվային, 
բազմակենտրոն կառավարման ժամանակակից 
մոդելները, ձևավորում են բազմաբովանդակ 
տեսաբանական տիրույթ, որտեղ բուհը հանդես 
է գալիս որպես բարդ սոցիալ-տնտեսական, 
մշակութային և գիտակրթական համակարգ, որի 
արդյունավետ կառավարումը չի կարող սահ-
մանափակվել միայն մեկ մոդելի կիրառմամբ, 
այն պահանջում է ինստիտուցիոնալ ինքնա-
վարություն, հաշվետվողականություն, թափան-
ցիկություն, ռազմավարական կառավարում, 
թվային կարողություններ և միջազգային համա-
գործակցություն։ 

Այսպիսով՝ բուհի կառավարման արդյու-
նավետ մոդել կարող է լինել բազմամակարդակ և 
նորարարական մի համակարգ, որի հիմքում 
ընկած են թե՛ դասական, թե՛ ժամանակակից 
տեսություններ՝ մեկ միասնական կառավարման 
փիլիսոփայության մեջ։ 

